
Itoitz behin betiko itxi 

Patxi gorraiz - Itoizko koordinakundeko kidea 

Gauza ugari gertatu dira Itoizko urtegiaren inguruan, Zaragozako Unibertsitateko Antonio Casas Sainz eta Oviedoko Unibertsitateko Joaquin Garcia Sansegundo irakasleek Itoizko Koordinakundearentzat egindako txostenak argitara eman ondoren. 

Administrazioak ezetz esan arren, hainbat epaitegik eskatuta eta Koordinakundearen ekimenez, urtegiaren auskultazioari eta Itoizko hegalei buruzko hainbat datu jakin ditugu (ezker hegaleko 10 inklinometroen irakurketak, hortxe dago urtegiaren ezker estriboa); datu horietatik ondorioztatzen denez, ezker hegal osoa hasi da mugitzen, pixkanaka-pixkanaka, orain arte uste baino sakonago; urtegia erabat hustea litzateke horri lotutako arriskua saihesteko modu bakarra.Datu horiei esker jakin dugu, halaber, 1,5 cm mugitu zela Itoizko urtegi nagusia 2004ko irailaren 18ko lurrikararen ondorioz, nahiz eta Ebroko Konfederazio Hidrografikoak (CHE) lurrikararen ondoren bere lekura itzuli zela esan. Eta urtegiaren eustorman minutuko 150-400 litroko isurketak antzeman dituztela, eta zementua sartu izan arren oraindik ura isurtzen dela.Egun, lurrikarak gertatzen dira oraindik ere Itoizko urtegiaren inguruan, eta Nazioko Geografia Institutuaren (IGN) arabera, azkena maiatzaren 8an izan zen; epizentroa Eguesen izan zuen, eta 0,7ra heldu zen Richterren eskalan.Lurrikarak ez ezik, soinuak ere gero eta maizago entzuten dira inguruan 2004ko abenduaren 30az geroztik; gero eta handiagoak dira eta 20 aldiz izan dira gutxi gorabehera gaur arte. Lurrikara eta soinu horiek Vajonten (Italia) 1963ko urriaren 19an gertatutako hondamendiaren aurretik gertatutakoekin aldera daitezke. Luizi handi bat gertatu zen urtegiaren ontzian eta olatu erraldoiak sortu ziren; urtegiaren hormak gainditu, eta hainbat herri suntsitu zituzten. 2.000tik gora lagun hil ziren minutu gutxian.Itoizko Koordinakundeak azalpenak eskatu baditu ere, soinu horiei buruzko informazio edo dokumentaziorik ez duela dio Nafarroako Gobernuak.Horiek horrela, gobernuak Iruñean duen ordezkaritzara etorri zen CHEko presidentea, bost txosten aurkeztera. Jendaurrean esan zuenez, Itoizko urtegia betetzearen eta lurrikaren artean inolako lotura zuzenik ez zegoela ondorioztatzen zuten txostenek. Eta, horrenbestez, Itoizko urtegia betetzeko planarekin jarraituko zuten.Honakoak dira txosten horiek: 

IGNren bat: ez du baztertzen lurrikara eragindakoa izatea, eta geologiari dagokionez, failak arruntak direla dio. Egiatan gertatzen dena da, ordea, zamalkadurazko egitura konplexua dela. Txosten horrek dio, halere, eremu hori oso apurtua dagoela, eta ez dela egokia tentsio tektoniko bortitzei aurre egiteko. Parametro horietan edozein aldaketa txiki egiteak urtegia betetzeak, adibidez, haustura eragin lezake. 

Beste bat, ez da zehatz-mehatz txostena; Espainiako Meatze eta Geologia Institutuari (IGME) inguruko failei buruzko informazioa eskatuz egindako eskaera da. 

Beste txostenetako bat Ingenieria del Suelo SAk egindakoa da. Enpresa hori kontratatu du CHEk urtegia kargatzearen inguruko aholkuak emateko. Enpresa horrek dioenez, Itoizko ezker hegala «egonkorra da». Beraz, auskultazio tresnek ezohiko datuak edo mugimenduak adierazten dituztenean, tresna hori gaizki dabilelako da. 

Beste bat Miguel Herraiz Sarachagak (Madrilgo Unibertsitate Complutenseko geofisikaria) egindakoa da. Urtegiek, oro har, eragindako lurrikaren ingurukoa da, baina ez dio ezer Itoizko kasuari buruz. 

Angel Garcia Yagüerena da bestea. 1975ean, Obra Publiko eta Hirigintzako Ministerioko (MOPU) Herri Lanetarako Geologia Zerbitzuko buru zela, Informe geológico sobre la presa de Itoiz. Río Irati (Navarra) izeneko lana egin zuen. Urtegiko ezker hegala mugituta zegoela adierazi zuen, baina ez zuen aipatu ere egin lur azpian failarik zegoenik . Horregatik, ez da harritzekoa esatea Itoizen, lur azpian, failarik dagoenik adierazten duen daturik ez dagoela.Gainerakoan, Ingurumen ministro Cristina Narbona izan da lehena, kargu horretan dagoenetik, Itoizi buruz jendaurrean hitz egiten.Hauxe esan zion El Mundo-ko kazetari batek apirilaren 24an: «Itoizko urtegiari buruzko berri kezkagarriak heldu zaizkit egunotan; mugitzen ari da ezker estriboko hegala, lurrikarak izan dira azken 4 edo 5 hilabeteotan, urtegia betetzearen ondorio direla diote hainbat txosten zientifikok...».Halaxe erantzun zuen berak: «Asko kezkatzen nau gai horrek. Bi txosten egiteko eskatu diegu Geologoen eta Bideetako Ingeniarien Elkargoei; auzi honekin zerikusirik ez duten lagunek egiteko, irizpide askatasuna bermatzeko. Ahalik eta txosten gehien, eta urtegiaren jarraipena egin eta hori zaintzeko baliabide onenak edukitzea da gure obligazioa. Urtegia amaiturik dago jada; betetzen ari dira eta kontu handiz kudeatu behar da. Oso gertutik jarraitzen dut gai hori, CHEko presidentearekin batera. Oso gauza garrantzitsua da eta zuhurtzia guztia beharko dugu». Alegia, ministroak ez zuen kazetariak egindako premisarik ukatu eta erantzunetik ondoriozta daitekeenez, aipatutako CHEren txosten horiek ez dira nahikoak, eztabaidaezinak edota independenteak harentzat.Zalantzan jartzen badu inork Itoitz inguruko lurrikarak urtegia betetzen hastearen ondorio izatea, 2004tik Itoizko urtegia betetzeak eragindako lurrikaren inguruan egiten ari diren ikerketa baten lehen emaitzak aurkeztu zituzten Bartzelonako Jaume Almera Institutuko zientzialari-ikertzaileek Hezkuntza eta Zientzia Ministerioaren mende dagoen Ikerketa Zientifikoen Kontseilu Gorenari (CSIC) atxikiak iragan apirilaren 25ean Vienan izandako Lurraren Zientzien inguruko Europako Batasunaren Biltzarrean. Ikerketa hori egiteko, 13 estazio sismiko berezi jarri zituzten aldi baterako, urtegiaren inguruan, 2004ko irailaren 18ko lurrikararen ondoren.Ondorioei dagokienez, honako honek ematen du atentzioa: 

Epizentro gune estu bat (hor izan dira lurrikara gehienak) aurkitu dute Itoiztik 3 km-ra eta sei kilometroko sakoneran. 

Epizentro gune hori bat dator Casas Sainz eta Garcia Sansegundo irakasleek aurkitutako failekin; baita Itoiz azpiko failarekin ere sakontasunari dagokionez. 

Itoizko urtegiaren lehen betetzeak eragin ditu lurrikarak.Ondorio horiek nagusitu zaizkie IGNarenei, hauxe baitiote oraindik ere: «Ezin dugu baieztatu edo baztertu, oraindik, eragindako lurrikarak izatea edo urtegia betetzearen eta lurrikaren artean kausa-efektua lotura egotea».IGNk 2004ko martxotik 2005eko apirilera bitartean 240 lurrikara zenbatu dituen artean, Jaume Matas Institutuak 356 kontatu ditu 2004ko irailetik abendura.Egoera honen aurrean eta kalean ere Itoizko urtegia behin betiko eta erabat husteko eskatzeko, manifestazioa antolatu du Itoizko Koordinakundeak maiatzaren 28an, larunbata, 18:00etan. 

